
Predmet:  PRIJEDLOG ZA USKLAĐIVANJE ZAKONA O LOKALNOJ SAMOUPRAVI 

BOSANSKO-PODRINJSKOG KANTONA GORAŽDE SA ZAKONOM O 

RAVNOPRAVNOSTI SPOLOVA U BOSNI I HERCEGOVINI 

 

Poštovana, 

 

Obraćamo Vam se ispred Sarajevskog otvorenog centra, nezavisne, nestranačke i neprofitne organizacije 

koja promoviše ljudska prava LGBT osoba i žena u društvu, zagovara za promjene legislative i politika 

vlasti u Bosni i Hercegovini, te primjenu postojećih politika kod bh. vlasti i međunarodnih tijela. 

 

Prošle je godine izrađen Nacrt zakona o lokalnoj  samoupravi Bosansko – podrinjskog kantona Goražde, 

a isti nam je dostavila predsjedavajuća Skupštine ovog kantona Aida Obuća, te ovim putem želimo da 

pozdravimo napore koje ulažete za jačanje lokalne samouprave. Prema podacima iz recentno objavljene 

studije Ravnopravnost spolova u opštinama/općinama i gradovima u Bosni i Hercegovini, (studija je 

dostupna na ovom linku: http://soc.ba/ravnopravnost-spolova-u-opstinamaopcinama-i-gradovima-u-

bosni-i-hercegovini/) koju su Fondacija CURE i Sarajevski otvoreni centar izradili ispred Ženske mreže 

BiH, lokalni nivo vlasti je veoma bitan za sve građane i građanke BiH, ali postoji i potreba da se na 

njemu dodatno radi. 

 

S tim u vezi, željeli bismo predložiti izmjene u Nacrtu koje se odnose na njegovo usklađivanje sa 

Zakonom o ravnopravnosti spolova. Ravnopravnost spolova je politički cilj, a integracija rodne 

perspektive političko sredstvo za ostvarenje tog cilja. Integrisanje rodne perspektive zahtijeva sistemski 

pristup što znači da principi rodne ravnopravnosti moraju biti utkani u temeljne društvene i državne 

institucije kao i u normativni okvir koji uređuje funkcionisanje cijelog sistema. Pored toga, praćenje 

rodnih odnosa je od suštinskog značaja te se odgovarajuće mjere i politike za unapređenje ravnopravnosti 

spolova drugačije ne mogu kreirati, a rodna analiza je ključna u svim oblastima aktivnosti i njene 

rezultate treba uzeti u obzir pri rješavanju problema. 

 

Bosna i Hercegovina jednim dijelom pokazala spremnost za integraciju rodne perspektive, ali taj 

momenat se nažalost najvećim dijelom odnosi na zakonski i strateški okvir kao i na deklarativne političke 

istupe. Također, odnosi se i na institucionalne mehanizme na entitetskom i državnom nivou, dok na 

nižim nivoima vlasti, gdje ujedno dolazi i do najvećeg kršenja ljudskih prava i diskriminacije na osnovu 

spola i roda, ti mehanizmi nemaju stvarnu odnosno praktičnu primjenu. Stoga se na integraciji rodne 

perspektive mora insistirati najprije na najnižim nivoima vlasti i u lokalnim zajednicama u cilju 

unapređenja ravnopravnosti spolova na svim nivoima, uključujući i najviši, državni nivo. 

 

Nadamo se da će Vaše ministarstvo prepoznati važnost usklađivanja Zakona o lokalnoj samoupravi 

Bosansko-podrinjskog kantona Goražde sa Zakonom o ravnopravnosti spolova u Bosni i Hercegovini, 

te da ćete naše prijedloge za izmjenu Zakona uzeti u obzir. 

 

 

Ovaj je dopis upućen i: 

 

- Na ruke predsjedavajuće Skupštine Bosansko-podrinjskog kantona Goražde Aide Obuće; 

- Agenciji za ravnopravnost spolova Bosne i Hercegovine; 

- Gender centru Federacije Bosne i Hercegovine; 

- Misiji OSCE-a u Bosni i Hercegovini. 

